Ræða formanns Landssambands íslenskra útvegsmanna, Björgólfs Jóhannssonar, á aðalfundi 25. október 2007.

Góðir fundarmenn. 

Þorskveiðiráðgjöfin

Tillaga Hafrannsóknastofnunarinnar um 130 þúsund tonna þorskafla á þessu fiskveiðiári kom útvegsmönnum í opna skjöldu. Tillagan var mikið áfall fyrir sjávarútveginn þrátt fyrir að flestir hafi átt von á tillögum um skerðingu í ljósi lélegrar nýliðunar og lítillar meðalþyngdar eftir aldri. Á þessari stundu finnst mér rétt að kryfja málið aðeins. Að óbreyttri aflareglu hefði leyfilegur þorskafli orðið 178 þúsund tonn eða 15 þúsund tonnum minni en á síðasta fiskveiðiári.  Hafrannsóknastofnunin lagði hins vegar til lækkun veiðihlutfalls úr 25% í 20% af veiðistofni. Þessi breyting ein og sér hefði þýtt 162 þúsund tonna aflamark.  En auk þess að leggja til lækkun veiðihlutfalls lagði stofnunin til að ekki skyldi tekið tillit til aflamarks síðasta árs heldur eingöngu miðað við hlutfall af metinni stofnstærð í upphafi árs. Með þessu móti hljóðaði tillaga stofnunarinnar því upp á einungis 130 þúsund tonna þorskafla.

Bent skal á að aflareglan sem lengst af gilti hefði gefið 152 þúsund tonna aflamark og að sú var jafnframt ráðgjöf Alþjóðahafrannsóknaráðsins um afla ársins 2008.  

Þegar ljóst var orðið í hvað stefndi gerðum við tillögu um 155-160 þús. tonna þorskafla og teljum við okkur hafa sýnt fyllstu ábyrgð með þeirri tillögu. Þessi tillaga okkar hefði leitt til þess að þorskstofninn stækkaði, en hægar en tillaga Hafrannsóknarstofnunarinnar gerði ráð fyrir. Stefna LÍÚ er að fiskistofnarnir eigi að njóta vafans og við teljum svo vera með tillögu okkar. 
Ráðherra ákvað hins vegar að fara að tillögu stofnunarinnar um 130 þúsund tonna aflamark og með í ákvörðun hans fylgdi að þorskafli næsta fiskveiðiárs yrði ekki minni. 

Áhrif þessarar miklu þorskaflaskerðingar á starfsemi og afkomu sjávarútvegsfyrirtækjanna verða mikil og munu koma í ljós á næstu misserum. Til viðbótar beinum áhrifum á þorskaflann mun hún valda erfiðleikum í blönduðum botnfiskveiðum því að afar erfitt getur reynst að ná ýsunni og fleiri tegundum með þetta litlum þorskafla.  

Trúverðugleiki

Í umræðum um þorskveiðiráðgjöfina hefur komið skýrt í ljós að tiltrú manna í sjávarútvegi á niðurstöður og ráðgjöf Hafrannsóknastofnunarinnar er minni nú en nokkru sinni fyrr. Efasemdir eru um að ástand þorskstofnsins geti verið eins dapurt og nýjasta stofnmat stofnunarinnar segir til um. Einnig eru efasemdir uppi um áreiðanleika togararallsins og hvort togstöðvar nái yfir útbreiðslusvæði þorsksins, meðal annars í ljósi vísbendinga um vaxandi þorskgöngur til Færeyja og Grænlands. Í ár bætist það svo við að rallið fór fram í slæmu veðri á stórum svæðum. Samkvæmt reynslu togarasjómanna ætti þetta að hafa leitt til minni afla í rallinu en ella. Þá er rétt að minnast þess hversu mikið af fiski gekk á hrygningarslóðina á síðustu vetrarvertíð.  

Til viðbótar þessu er mönnum enn ofarlega í huga ofmat stofnunarinnar á þorskstofninum sem upplýst var um síðustu aldamót og gróf undan tiltrú á stofnmatið. Gera þarf viðhlítandi grein fyrir ástæðum ofmatsins og sýna fram á að af því hafi verið dreginn sá lærdómur sem tryggir að það endurtaki sig ekki. 

Ef til vill á þessi litla tiltrú á stofnmatið ekki að koma mönnum á óvart. Hafrannsóknastofnuninni hefur verið haldið í spennitreyju of lítilla fjárveitinga og svigrúm hennar til að gegna lögbundnu hlutverki sínu með viðunandi hætti er allt of lítið.  Langstærstur hluti starfseminnar snýst um að afla staðlaðra upplýsinga til stofnmats og allt of lítið færi gefst á að stunda rannsóknir sem veitt gætu nýja sýn á lífríki hafsins og eflt vísindalegan grundvöll fiskveiðiráðgjafarinnar.  

Til úrbóta verður að veita umtalsvert meira fé til stofnunarinnar, enda verður hún áfram kjölfestan í hafrannsóknum við Ísland. Jafnframt þarf að endurskipuleggja starfsemina og auka rekstrarhagkvæmni til dæmis með því að skilja rekstur rannsóknarskipa frá öðrum rekstri. Auknir fjármunir verða best nýttir með auknu samstarfi um rannsóknarverkefni bæði við fyrirtæki og rannsóknaraðila. Þar að auki er nauðsynlegt að efla starfsemi á sviði hafrannsókna víðar í samfélaginu, -- hjá háskólum, rannsóknastofnunum og rannsóknasetrum. Með því móti fengju fleiri álitaefni viðeigandi athugun, Hafrannsóknastofnuninni yrði veitt nauðsynlegt aðhald og meiri möguleikar myndu skapast á vitrænni opinberri umræðu um þessi mikilvægu mál. 

Væntanlega má rekja einhvern hluta ástæðna fyrir lítilli tiltrú til þess að stofnuninni hefur ekki lánast sem skyldi að koma upplýsingum um störf sín á framfæri við atvinnugreinina.  Reynt verður að bæta úr þessu hér á aðalfundinum og er stærstum hluta fundartímans varið til umfjöllunar um hafrannsóknir.  Fjallað verður um þann grunn upplýsinga sem stofnmatið hvílir á og ýmsa aðra þætti sem tengjast þorskstofninum svo sem afrán hvala, vistfræði loðnunnar, virkni flottrolls við loðnuveiðar og fleira.

 

Þegar litið er til þeirrar stöðu sem þorskveiðarnar eru komnar í er vert að rifja upp atburðarás undangenginna ára.  Ofmatið kom í ljós á árunum 2000 og 2001 og allt síðan þá hafa vísindamennirnir gert tillögur um minni afla en ákveðinn var. Frá árinu 2002 hafa þeir ráðlagt lækkun veiðihlutfalls í aflareglu. Í stað þess að bregðast við þessum ráðum var stunduð skipuleg ofveiði smábáta. Við vöruðum alla tíð við þessu og afleiðingarnar sjáum við nú í harkalegum niðurskurði þorskaflans. Ef nýliðunarmatið er rétt getum við ekki reiknað með verulegri aukningu í þorskafla fyrr en að mörgum árum liðnum. Það sem getur hjálpað til bættrar stöðu fyrr eru mögulegar þorskgöngur frá Grænlandi og bætt aðgengi þorsks að loðnu.
Ýsa
Ýsustofninn er sterkur um þessar mundir.  Mest ber á fjögurra ára ýsu úr risaárganginum frá 2003.  Ýsa af þessum árgangi vex hægt og telst að mestu sem smáýsa þrátt fyrir aldurinn.  Til að auðvelda veiðar á ýsunni hafa viðmiðunarmörk verið lækkuð.  Einnig hefur verið unnið í því að endurskoða gildandi friðunarhólf. Nauðsynlegt er þó að kanna betur möguleika á því að ná góðri ýsu á þeim svæðum sem nú eru friðuð til verndar smáþorski, enda óvíst að smáþorskurinn haldi sig á sömu slóð og áður við þau breyttu umhverfisskilyrði sem ríkt hafa undanfarin ár.  Er þetta sérlega mikilvægt í ljósi þess hversu erfitt getur reynst að ná ýsunni þegar þorskveiðiheimildir eru eins takmarkaðar og raun ber vitni.

Aðrir stofnar

Staða annarra stofna er misjöfn. Þannig hefur ufsastofninn minnkað, karfastofnar eiga í vök að verjast vegna slakrar nýliðunar, flatfiskastofnar eru flestir í lægð, humarstofninn er vaxandi en rækja og hörpuskel í slæmu ástandi. Hvalastofnar eru í of góðu standi.

Staða uppsjávarstofna er einnig misjöfn. Þannig erum við með síldarstofn í sögulegu hámarki, kolmunnastofninn er á niðurleið vegna minnkandi nýliðunar og of mikillar veiði margra ríkja, norsk-íslenski síldarstofninn er mjög stór og jákvætt er að tekist hefur að mæla uppvaxandi loðnu við landið og finna eldri loðnu sem heldur sig við Grænland. 
Stofn grálúðu við Austur-Grænland, Ísland og Færeyjar hefur verið í langvarandi lægð og hefur heildarafli á þessu svæði um árabil verið langt umfram ráðgjöf vísindamanna.  Þetta er mikið áhyggjuefni og nauðsynlegt að draga úr sókn í stofninn.  Þetta getum við Íslendingar þó ekki gert einhliða heldur þarf að nást samkomulag um heildarafla og skiptingu hans við næstu nágranna okkar í austri og vestri. Við hvetjum stjórnvöld til að leggja sérstaka áherslu á að ná samningi um stjórn veiða úr stofninum.
Rekstrarumhverfið
Styrking krónunnar veldur enn og aftur erfiðleikum í rekstri sjávarútvegsfyrirtækja og óstöðugleiki hennar skapar mikla óvissu í rekstrinum. Snemma árs 2004 lá alveg ljóst fyrir að mikil spenna væri framundan í íslensku efnahagslífi. Við, ásamt fleirum, vöruðum við þeim aðstæðum sem voru að skapast. Hið opinbera örvaði þensluna með skorti á aðhaldi í útgjöldum og misráðnum aðgerðum á húsnæðismarkaði. Afleiðingarnar eru mjög háir vextir sem aftur leiða til alltof sterkrar krónu með tilheyrandi tekjumissi fyrir útflutningsatvinnuvegina.
Vaxtastefna Seðlabankans hefur ekki náð þeim verðbólgumarkmiðum sem stefnt var að og í raun sýnt fram á hve vanmáttugt tæki hún er í þeirri baráttu. Reynslan hefur sýnt að stýrivextir Seðlabankans hafa mjög takmörkuð áhrif á langtímavexti, en það er megintilgangur hækkun stýrivaxta að hækka langtímavexti og þar með að draga úr eftirspurn. Það er ekki bara á Íslandi sem þetta samband er óljóst og nægir að vitna til nýrrar bókar eftir fyrrverandi stjórnarformanns bandaríska seðlabankans, Alans Greenspan. Niðurstaða hans er að þetta samband hafi veikst mikið í bandaríkjunum vegna alþjóðavæðinga fjármagnsmarkaða. Þetta á enn frekar við á Íslandi ekki síst vegna verðtryggingarinnar, smæðar efnahagskerfisins og mjög opins hagkerfis. 

Við óbreytt ástand verður ekki unað, því það dregur máttinn úr útflutningsatvinnuvegunum og öðrum greinum í alþjóðlegri samkeppni og grefur þannig undan undirstöðum efnahagslífsins og samfélagsins alls. Við teljum að horfa þurfi til fleiri þátta en verðbólgumarkmiðs við mótun peningamálastefnu. Þá er ljóst að húsnæðisliðurinn þarf að fara út úr verðbólguviðmiði því sem Seðlabankinn lítur til enda hafa vextir bankans engin áhrif á fasteignaverð. Vextir Seðlabankans eru alltof háir og nauðsynlegt að hefja lækkun þeirra strax. Talsmenn atvinnulífsins hafa ítrekað krafist breytinga og lagt fram tillögur en með þær er ekkert gert. Það er óþolandi að stjórnvöld skuli hundsa algerlega sjónarmið atvinnulífsins. 

Biðin er orðin ansi löng eftir margboðuðu vaxtalækkunarferli Seðlabankans. Það er ávallt um það bil tvö ár í að markmið bankans náist en á leiðinni þangað gerist alltaf eitthvað sem verður til þess að fresta því um sinn. Biðlund okkar er á þrotum. 
Það hefur vegið nokkuð upp á móti háu gengi íslensku krónunnar að afurðaverð á fiski hefur haldist hátt og stöðugt undanfarin misseri. Það fer þó ekki hjá því að hátt gengi krónunnar hefur veikt samkeppnisstöðu sjávarútvegsins verulega gagnvart þeim atvinnugreinum sem ekki eru jafn háðar tekjuöflun í erlendum myntum. Þetta lýsir sér best í því að í þeim byggðum sem byggja afkomu sína á sjávarútvegi hefur ekki verið sama uppsveifla og hér á höfuðborgarsvæðinu með samsvarandi framkvæmdum.

Annar stærsti kostnaðarliður útgerðarinnar er olían.  Olíuverð hefur haldið áfram að hækka og hefur verð á hráolíu farið  í 90 dollara á tunnuna nú nýlega. Á fimm ára tímabili hefur olíukostnaður útgerðar hækkað úr 6 milljörðum króna  í 14 milljarða króna á ári. Það er ekki fyrirsjáanlegt að olía lækki í bráð sem er áhyggjuefni og kallar á að kannaðir séu möguleikar á öðrum orkumiðlum í framtíðinni. 

ESB aðild

Aðild Íslands að ESB hefur verið í umræðunni að undanförnu þó ljóst sé að það er ekki á stefnuskrá ríkisstjórnarinnar að sækja um aðild. Við höfum verið á móti inngöngu vegna sameiginlegrar fiskveiðistefnu ESB. Við þurfum að taka þátt í þessari umræðu nú eins og endranær og skoða kosti og galla við aðild. Það er hins vegar alveg skýrt að við megum aldrei láta af hendi forræði fiskistofnanna við Ísland.  
Kjarasamningar.

Samningar við sjómenn verða lausir í lok maí á næsta ári. Viðræður hafa staðið milli aðila undanfarnar vikur til undirbúnings samninga. Samskipti okkar við stéttarfélög sjómanna hafa verið góð undanfarin ár og ég hef fulla trú á að svo verði áfram.
Ábyrgar fiskveiðar
Umhverfismál hafa sífellt aukin áhrif á rekstur okkar. Síauknar kröfur eru frá viðskiptavinum okkar meðal annars um rekjanleika, ábyrga nýtingu fiskistofna og fleiri þætti. Þær hafa meðal annars leitt til þess að unnið er að því að fá vottun um ábyrga nýtingu fiskistofna við Ísland. Þetta er afar brýnt mál og nauðsynlegt að koma því í framkvæmd sem fyrst. Við fáum mikilvægt innlegg í þessa umræðu hér á eftir þegar framkvæmdastjóri stefnumótar innkaupa á sjávarafurðum hjá Tesco fjallar um þessi mál. Ljóst er að við þurfum að halda vöku okkar og halda uppi því merki að Ísland sé fremst í ábyrgri nýtingu fiskistofna og gangi um fiskimiðin með virðingu og framtíðarhagsmuni í huga.
Ég hrökk nokkuð við þegar ég las þýskt dagblað um miðja síðustu viku. Á forsíðu blaðsins var fyrirsögnin, “Hvaða fisk viljum við ekki á okkar disk”. Með forsíðufyrirsögninni var mynd af fiski, þorski. Inn í blaðinu var fólk hvatt til að hafa skoðun á því hvaða fisk það vildi á diskinn sinn og hvaða fisk ekki. Fisktegundum var skipt upp í þrjá flokka, í lagi, vafasamt og hafnað. Á listanum yfir tegundir sem var hafnað voru meðal annars þorskur, karfi, grálúða og langa. Í flokknum vafasamt var eldistegundin tilapia sem mér finnst lýsa fáfræðinni vel því þetta er fisktegund sem er alin á grasi. Í hnotskurn er þetta baráttan sem við eigum í við umhverfissamtök sem svífast einskis. Við getum kallað þetta skemmdarverk. Þau nýta sér ókunnugleika blaðamanna. Þótt vitað sé að við stundum ábyrgar fiskveiðar og nýtum fiskistofna með ábyrgum hætti koma svona fréttir fram óhikað. Þær skaða okkur og ímynd okkar úti á markaðnum. 
Góðir fundarmenn.
Við Íslendingar erum betur á vegi staddir en flestar aðrar þjóðir þessa heims. Þetta eigum við ekki síst því að þakka að frelsi til athafna er meira hér en víðast hvar og jafnrétti þegnanna er haft að leiðarljósi. Það skiptir ekki máli hvar í þjóðfélagsstiganum við erum fædd, hvort við erum karlar eða konur, hverra trúarbragða eða lífsskoðana. Við erum frjáls og eigum öll sama rétt. Þeir sem stunda sjávarútveg á Íslandi þekkja að atvinnuveginum eru settar margvíslegar reglur og oft tölum við um að þær séu allt of flóknar og íþyngjandi. Við jafnvel bölvum í hljóði, en huggum okkur við að allir séu jafnir fyrir lögunum. Eða er það ekki svo? Mér virðist það vilja brenna við að virðing fyrir þessum grunngildum sé ekki alltaf efst í huga þeirra sem setja leikreglurnar fyrir íslenskan sjávarútveg. Sumir séu frjálsari en aðrir og að stundum sé í lagi sé að troða jafnréttið fótum.  

Ég ætla ekki að þreyta ykkur með langri upptalningu á málum þar sem þetta á við.  Í þetta sinn ætla ég einungis að nefna þrennt.  

Á íslenskan sjávarútveg er lagður sérstakur skattur, svokallað auðlindagjald. Þessi “snilldar” uppfinning var af fræðimönnum rökstutt sem gjald á umframhagnað í sjávarútvegi – þ.e. hagnað umfram það sem gerist í öðrum atvinnugreinum.  En hvar er þessi umframhagnaður ? – við sem störfum í greininni höfum að minnsta kosti ekki orðið vör við hann. Það sem við sjáum er sérstakur landsbyggðarskattur sem dregur máttinn úr sjávarútvegsfyrirtækjum og landsbyggðinni í samkeppni við annan atvinnurekstur. Til hvers? Hvaða rök eru fyrir því að skattleggja þann litla hagnað sem er í greininni um tugi prósenta umfram skattlagningu hagnaðar í öðrum atvinnugreinum? Spyr sá sem hvorki veit né skilur.  Það er kaldhæðnislegt að nú þegar minnkun aflamarks í þorski liggur fyrir skuli veiðigjaldið á útgerðina hækka um 73% þrátt fyrir niðurfellingu veiðigjalds á þorsk. 
Eitt mikilvægasta atriðið í rekstri sjávarútvegsins er að afli sé rétt skráður og vigtaður. Hjá flestum eru þúsund kíló í tonninu, - en ekki öllum - . Rangir slægingarstuðlar gera það að verkum að hjá sumum vegur tonnið einungis 933 kg til kvóta.   Ef línuívilnun er einnig notuð þá vegur það einungis 805 kíló. Rangir slægingarstuðlar leiða ekki einungis til mismununar milli aðila innan atvinnugreinarinnar heldur leiða þeir einnig til umframveiði. Á síðustu 10 árum hafa, vegna þeirra, verið veidd á línu og handfæri 22 þúsund tonn af þorski umfram leyfilegan heildarafla. Svo tala menn um ábyrgar fiskveiðar. 

Byggðakvótinn er fyrirbæri, sem sagt er að komi byggðunum til góða. Aflaheimildir eru teknar frá útgerðum í einu byggðarlagi og fluttar til útgerða í öðrum byggðarlögum. Aflaheimildir eru teknar frá einni útgerð og fluttar til annarrar útgerðar í sama byggðarlagi. Merkileg vísindi það. 

Það er skylda okkar að berjast gegn allri mismunun innan greinarinnar og gagnvart öðrum atvinnugreinum. Ég heiti á sjávarútvegsráðherra að ganga til liðs við okkur í allri baráttu gegn órétti. Hann myndi sóma sér vel sem merkisberi jafnræðis í íslenskum sjávarútvegi.

Ágætu félagar.

Á síðasta aðalfundi sagði ég að íslenskir útvegsmenn hafi oft séð hann svartan. Þá var ég að tala um sterka krónu og hátt olíuverð. Nú sjáum við hann enn svartari eftir veiðiráðgjöf í þorski, áframhaldandi sterka krónu og enn hærra olíuverð. Við getum ekki haft nein áhrif á olíuverðið og þurfum að lúta markaðnum þar. Hvað gengi krónunnar varðar eru hins vegar til úrræði og við verðum að trúa því að breyting verði fljótlega á stefnu í vaxtamálum. Hvað ástand þorskstofnsins varðar vitum við að það ástand á eftir að batna. 
Yfirlýsing forsætisráðherra þess efnis að þeir sem taka á sig skerðinguna í þorskinum, njóti þess þegar stofninn réttir úr kútnum, er afar mikilvæg fyrir okkur. Við fögnum þessari yfirlýsingu og hún mun hjálpa okkur að komast í gegnum þetta erfiðleikatímabil.  
Þegar horft er til framtíðar eigum við tvo kosti varðandi íslenskan sjávarútveg. Við getum haldið áfram á sömu braut í átt til aukinnar miðstýringar með sértækum aðgerðum, sértækri skattlagningu, tilfærslum aflaheimilda og mismunun þar til í öngstræti er komið og sjávarútvegur verður byrði á samfélaginu. Hinn kosturinn er að skapa sjávarútveginum það almenna umhverfi að hann geti eflst og dafnað á eigin forsendum og sótt fram til nýsköpunar að eigin frumkvæði og lagt drjúgan skerf til samfélagsins. Ráðamenn þjóðarinnar eiga þessa tvo valkosti. Í mínum huga er valið auðvelt.
Ég vil að lokum þakka útvegsmönnum og stjórn samtakanna samstarfið á starfsárinu og starfsfólki fyrir vel unnin störf.
Að svo mæltu segi ég 68. aðalfund LÍÚ settan.
